Dogfen Penderfyniad Adnoddau Dŵr
[image: image1.png]Cyfoeth
Naturiol
Cymru

Natural
Resources
Wales



Rhif y Cais: PAN-006529 

Awdur: Liz Cole. Uwch-swyddog trwyddedu (Adnoddau Dŵr) 
Rhif y Cais: PAN-006529
Rhif y drwydded:  Amherthnasol 
Rhanbarth CNC: Y De-ddwyrain
Dyddiad y cais:  23/08/2019  Gwnaed y cais o dan Reoliadau Tynnu Dŵr (Darpariaethau Trosiannol) 2017 a oedd yn darparu cyfnod ymgeisio rhwng 1 Ionawr 2018 a 31 Rhagfyr 2019. Mae pob cais a wneir o dan y rheoliadau hyn i’w benderfynu erbyn 31 Rhagfyr 2022. 
Manylion yr ymgeisydd:   Hanson Quarry Products Europe Limited, rhif cwmni 00300002. Hanson House, 14 Castle Hill, Maidenhead, Berkshire SL6 4JJ. 
Manylion yr asiant: Stantec UK Limited a Harding Hydro Ltd.  
Crynodeb o’r cynnig: Roedd tynnu dŵr o’r chwarel yn y gorffennol wedi’i eithrio o dan adran 29 o Ddeddf Adnoddau Dŵr 1991. Mae darpariaethau a ddeddfwyd o dan Ddeddf Dŵr 2003 yn golygu bod angen trwydded tynnu dŵr bellach ar gyfer dad-ddyfrio dŵr daear i atal ymyrryd â gweithrediadau chwarela (oni bai am gyfnod o hyd at chwe mis ac yn bodloni’r meini prawf a nodir yn y Rheoliadau Tynnu Dŵr a Chronni (Eithriadau) 2017). Mae’r cais wedi’i wneud am drwydded tynnu dŵr lawn o dan Reoliadau Trosiannol 2017; y broses ddeddfwriaethol i wneud cais i awdurdodi tyniadau parhaus a eithriwyd yn y gorffennol. 
Mae’r ymgeisydd wedi bod yn gweithredu Chwarel Penderyn, sy’n chwarel galchfaen i’r gogledd o Hirwaun ac o fewn Awdurdod Parc Cenedlaethol Bannau Brycheiniog. Mae lefel trwythiad naturiol y safle tua 265 metr uwchlaw'r datwm ordnans, tra bod llawr y chwarel (yn 2019) ar 250 metr uwchlaw'r datwm ordnans. Felly, heb ddad-ddyfrio, ni all y gweithredwr gael mynediad i lawr y chwarel. Mae dŵr yn cael ei symud trwy bwmp ac yn cael ei ollwng i Nant Cadlan ar bedwar pwynt SN 94912 08906, SN 94923 08858, SN 94953 08758 ac SN 9494 0871 o dan ddwy drwydded gollwng ansawdd dŵr (cyfeirnod AN0238501 ac AN027901). Defnyddir peth o’r dŵr wedi’i bwmpio ar gyfer atal llwch, golchi olwynion a phrosesu cerrig fel rhan o’r gwaith chwarela. 
Mae’r chwarel tua 200 metr i’r de o Ardal Cadwraeth Arbennig (ACA), Safle o Ddiddordeb Gwyddonol Arbennig (SoDdGA) a Gwarchodfa Natur Genedlaethol (GNG) Cwm Cadlan. Mae hwn yn laswelltir corsiog dynodedig gyda dôl cors a ffen alcalïaidd. 
Ffynhonnell y cyflenwad:  Strata tanddaearol yn cynnwys calchfaen carbonifferaidd yn Chwarel Penderyn, Hirwaun.  
Mannau tynnu dŵr, a faint a dynnir: Ardal a ddiffinnir gan y cyfeirnodau Grid Cenedlaethol canlynol: SN 96150 09310; SN 96225 09085; SN 95660 08750 ac SN 95410 09200
Mae symiau tynnu dŵr yn seiliedig ar gyfeintiau hanesyddol a dynnwyd rhwng y cyfnod 2011 a 2017, yn unol â’r rheoliadau trosiannol. Roedd yr ymgeisydd wedi gosod mesurydd llif i fesur faint o ddŵr a dynnwyd yn ddyddiol ac yn flynyddol. Mesurwyd y symiau canlynol ar gyfer y gweithgaredd dad-ddyfrio. 
328,895 metr ciwbig y flwyddyn 
9,676 metr ciwbig y diwrnod 
Cynigiodd yr ymgeisydd dalgrynnu’r cyfeintiau hyn i 360,000 metr ciwbig y flwyddyn a 10,000 metr ciwbig y dydd. 
Roedd y gyfradd amcangyfrifedig fesul awr ac enydaidd yn seiliedig ar y gyfradd pwmp fel a ganlyn: 
504 metr ciwbig yr awr 
Uchafswm o 140 litr yr eiliad 
Deilliodd y meintiau canlynol ar gyfer atal llwch, golchi olwynion a phrosesu mwynau o amcangyfrif cynhwysedd cynwysyddion ar y safle a pha mor aml y cafodd y rhain eu llenwi: 
Prosesu mwynau:- 64,272 metr ciwbig y flwyddyn; 206 metr ciwbig y diwrnod 
Golchi olwynion:- 18,720 metr ciwbig y flwyddyn; 60 metr ciwbig y diwrnod 
Atal llwch:- 1,560 metr ciwbig y flwyddyn; 5 metr ciwbig y diwrnod 
Dull tynnu dŵr: Pwmp sy’n gallu tynnu hyd at 140 litr yr eiliad 
Dibenion tynnu dŵr: Trosglwyddo ar gyfer dad-ddyfrio, prosesu mwynau, golchi olwynion ac atal llwch. 
Cyfnod y tynnu dŵr:  Trwy gydol y flwyddyn. 
Hanes y cais: Mae’r chwarel wedi bod yn destun sawl caniatâd cynllunio (ers 1958), a gyhoeddwyd yn fwyaf diweddar gan Awdurdod Parc Cenedlaethol Bannau Brycheiniog. Dechreuodd y chwarel ddad-ddyfrio am y tro cyntaf ym 1988 er mwyn hwyluso echdynnu’r calchfaen. Ym 1995, rhoddwyd caniatâd cynllunio (cyfeirnod CV14033) i barhau â gwaith chwarela ac roedd yn ofynnol cyflwyno ‘Cynllun Gwaith’ i Awdurdod Parc Cenedlaethol Bannau Brycheiniog a chytuno arno. Roedd hyn yn angenrheidiol er mwyn i’r chwarel barhau gyda’r gwaith dad-ddyfrio cysylltiedig ac er mwyn dangos na fyddai goblygiadau andwyol i safle gwarchodedig Cwm Cadlan. Roedd yn ofynnol i’r Cynllun Gwaith gynnwys y manylion canlynol: 
Y dull dad-ddyfrio, effeithiau a ragwelid ar y gyfundrefn dŵr daear a dŵr wyneb lleol, trefniadau monitro dŵr daear a dŵr wyneb, mecanwaith ar gyfer rhannu a gwerthuso data a gesglid o’r monitro, cynllun i nodi trefniadau ar gyfer camau adferol i’w cymryd petai dad-ddyfrio wedi cael effaith andwyol neu’n debygol o gael effaith andwyol ar Gwm Cadlan.  
Cytunwyd ar y Cynllun Gwaith hwn gan Awdurdod Parc Cenedlaethol Bannau Brycheiniog ym 1998. 
Cytunwyd y byddai’r dull o ddad-ddyfrio yn rhannu data wedi’i fonitro a’i werthuso ar ffurf adroddiadau chwe-misol. Mae’r adroddiadau hyn hefyd wedi’u cyflwyno i CNC (a’i ragflaenwyr: Asiantaeth yr Amgylchedd Cymru a Chyngor Cefn Gwlad Cymru) i’w hadolygu. 
Ers tua 2010, mae CNC (a’i ragflaenwyr) wedi codi pryderon i weithredwr y chwarel ac Awdurdod Parc Cenedlaethol Bannau Brycheiniog ynghylch lefelau dŵr is a welwyd yn y data monitro mewn lleoliadau gerllaw ac o fewn ffiniau’r ACA. 
Cyflwynwyd y cais cynllunio diweddaraf ar gyfer y chwarel (cyfeirnod 19/17586/FUL) gan y gweithredwr ar gyfer cyfnewidfa fwynau, lle cynigiodd y gweithredwr ildio hawliau i gronfeydd wrth gefn chwarel yn adran y de-orllewin er mwyn echdynnu calchfaen o adran y de-ddwyrain. Cymeradwywyd y cais hwn ar 12/01/2021, ac roedd yn cynnwys y byddai’r gweithredwr yn cytuno i roi’r gorau i ddad-ddyfrio ar y safle er mwyn mynd i’r afael â phryderon ynghylch effaith hydrolegol ar ACA Cwm Cadlan. Deellir nad oes pwmpio wedi bod yn y chwarel ers y dyddiad hwn. 
Cyfiawnhau’r symiau:  Yn amherthnasol gan fod y cais wedi’i wrthod ac ni roddwyd trwydded. Serch hynny, ystyrir bod y symiau o ddŵr y gwnaed cais amdanynt gan yr ymgeisydd yn unol â’r symiau tynnu dŵr hanesyddol y cafwyd tystiolaeth ohonynt yn ystod 2011 i 2017. 
Statws y Gyfarwyddeb Fframwaith Dŵr ac argaeledd dŵr: Mae’r cais ar gyfer tynnu dŵr o gorff dŵr daear Calchfaen Carbonifferaidd yng Nghymoedd y De-ddwyrain, rhif WFD GB40901G203600. Yng Nghymru, ystyrir bod gan bob corff dŵr daear statws meintiol ‘Da’. 
Y dŵr wyneb cysylltiedig yw ‘Afon Cynon - o’i tharddiad i le y mae’n ymuno ag Afon Aman, rhif Cyfarwyddeb Fframwaith Dŵr GB109057033110. Mae gan y corff dŵr hwn statws ecolegol ‘Gwael’. Y rheswm a nodwyd dros beidio â chyrraedd statws Da yw’r rhwystrau i fudo pysgod a gollyngiadau cyfun o garthffosydd a chamgysylltiadau eraill. Mae methiannau llif lleol wedi’u nodi trwy ymchwiliadau hanesyddol, fodd bynnag aseswyd bod gan y corff dŵr cyfan ddigon o lif i’w gefnogi i gyrraedd statws ecolegol Da. 
Mae effeithiau tynnu dŵr trwyddedig lleol presennol, yn arbennig ar lifau afon isel ac effaith cronfeydd dŵr mewn dalgylchoedd blaenddwr ar lifau afonydd wedi’u nodi. O ganlyniad, caniateir trwyddedau newydd i dynnu dŵr y dalgylch dim ond pan fydd llifau afonydd canolig i uchel. I gael rhagor o wybodaeth, gweler Strategaeth Trwyddedu Tynnu Dŵr Cymoedd y De-ddwyrain. 
Asesu effaith y cynnig:  Mae ardal y cais wedi’i lleoli ger ACA, SoDdGA Cwm Cadlan, cynefin glaswelltir corsiog. Nodweddion yr ACA yw dolydd gwellt y gweunydd a elwir hefyd yn ddolydd cors, yn nodweddiadol ar ffurf glaswellt y gweunydd ac ysgallen y ddôl. Math M34b yw’r Dosbarthiad Llystyfiant Cenedlaethol (NVC). Y safle hwn sydd â’r enghraifft fwyaf a gofnodwyd o’r ddôl cors hon. 
Ail nodwedd yr ACA yw’r ffen alcalïaidd; lle mae Cwm Cadlan yn cynnal cyfres ragorol o gymunedau corsiog hesg byr; a elwir yn gynefin NVC math M10. Mae’r nodweddion yn cynnwys tafod y gors a gwlyddyn Mair y gors. Ystyrir mai’r ddau gynefin hyn yw’r ardaloedd gorau o’u math yn y Deyrnas Unedig. Mae’r ddau gynefin, sy’n dibynnu ar ollyngiadau dŵr daear, ac yn arbennig y ffen alcalïaidd, yn sensitif i newidiadau yn swm a statws sylfaenol y cyflenwad dŵr daear. Mae’r dynodiad SoDdGA hefyd yn cynnwys y cynefinoedd hyn. 
Nid yw CNC yn gallu diystyru’r posibilrwydd o effaith sylweddol debygol y dad-ddyfrio ar yr ACA, ac felly maent wedi mynd ati i gynnal asesiad priodol o’r cais, o dan y Rheoliadau Cynefinoedd. 
Mae’r asesiad hwn wedi cyfeirio at yr adroddiadau chwe-misol sydd wedi’u cyflwyno i CNC gan yr ymgeisydd. Mae CNC o’r farn bod y data monitro yn awgrymu’n gryf bod cysylltiad hydrolig uniongyrchol rhwng y rheolaeth dŵr daear o fewn y chwarel a’r amodau cynhaliol hydrolegol yn ACA Cwm Cadlan. 
Nid yw CNC yn cytuno â’r model cysyniadol hydroddaearegol sydd wedi’i gynnwys yn adroddiadau chwe-misol y gweithredwr, sy’n awgrymu nad oes unrhyw gysylltedd. Daw’r ymgeisydd i’r casgliad bod hyn yn seiliedig i raddau helaeth ar bresenoldeb ffawtiau a nodir ar fapiau Arolwg Daearegol Prydain a ‘dyfrhaen leol o faint cyfyngedig’ sy’n cynnal Cwm Cadlan (M10) ac y bernir ei bod wedi’i hynysu’n hydrolig oddi wrth y chwarel a hydroddaeareg y chwarel. 
Yn ogystal, nid yw CNC yn fodlon bod y trefniadau monitro a lliniaru presennol a ragnodir o dan y Cynllun Gwaith yn ddigonol i ddarparu mecanwaith a fydd yn gallu osgoi effeithiau andwyol ar gyfanrwydd yr ACA. Mae’r adroddiadau monitro wedi dangos effeithiau gostwng lefelau oherwydd dad-ddyfrio o fewn llwybrau cysylltu â’r ACA. Mae dolydd gwellt y gweunydd a ffeniau alcalïaidd yn sensitif i newidiadau yn swm a chyfansoddiad dŵr daear. Gallai newid yn hydroleg yr ACA arwain at golli’r nodweddion cynefin hyn. O dan y Cynllun Gwaith, ni wyddys sut y byddai unrhyw waith adfer/lliniaru yn cael ei roi ar waith. Mae CNC wedi dod i’r casgliad na ellir asesu’r cais ar ei ben ei hun ac, fel y’i diffinnir ar hyn o bryd, ni ellir disytyru’r effaith andwyol ar gyfanrwydd ACA Cwm Cadlan. 
Gofynnwyd i’r ymgeisydd gyflwyno manylion y mesurau lliniaru arfaethedig a fyddai’n galluogi CNC i ddiystyru effaith andwyol. Yn dilyn trafodaeth, ac eglurhad nad oedd y Cynllun Gwaith presennol yn ddigon i alluogi CNC i ddiystyru effaith andwyol, gwrthododd yr ymgeisydd gyflwyno mesurau lliniaru pellach. Felly, erys casgliad CNC o dan y Rheoliadau Cynefinoedd na ellir diystyru effaith andwyol ar gyfanrwydd ACA Cwm Cadlan, ac ni ellir cymeradwyo’r cais. 
Yn ogystal, gallai’r dad-ddyfrio arwain at ddifrod i SoDdGA Cwm Cadlan; ac felly eto, ni ddylid cymeradwyo’r cais. 
Fel rhan o sgrinio cychwynnol cynefinoedd gwarchodedig cyfagos, daeth CNC i’r casgliad y gellid diystyru’r effaith sylweddol debygol ar ACA Blaen Cynon a Choedydd Nedd a Mellte. Gan fod y cais wedi’i wrthod, gellir hefyd diystyru effaith i safleoedd dynodedig a nodwyd fel rhan o waith sgrinio CNC (SoDdGA Cors Bryn-y-Gaer, Dyffrynnoedd Nedd a Mellte a Moel Penderyn, Tir Mawr a Deri Hir, a Pharc Coetir Llwydcoed a SoDdGA Pontpren). 
Gellir diystyru effeithiau posibl o ganlyniad i ddad-ddyfrio ar statws y Gyfarwyddeb Fframwaith Dŵr cyrff dŵr cysylltiedig, ansawdd dŵr ac effeithiau cronnol gan fod y cais wedi’i wrthod. 
Ymgynghoriad statudol:  Yn unol â Rheoliadau Trosiannol 2017, rhoddwyd gwybod i Awdurdod Parc Cenedlaethol Bannau Brycheiniog am y cais. Ni chafwyd unrhyw ymateb. 
Hefyd, hysbyswyd Dŵr Cymru o’r cais gan ei fod yn cael ei ystyried yn gorff hysbysadwy statudol. Ni chafwyd unrhyw ymateb. 
Sylwadau Allanol:  Yn unol â Rheoliadau Trosiannol 2017, cafodd y cais ei hysbysebu ym mhapur newydd y Cynon Valley Leader ar 29/4/2021. Anfonwyd hysbysiad o’r cais at Gwarchod Gloÿnnod Byw Cymru a Chymdeithas Pysgotwyr Plu’r Gweilch. Nododd CNC fod gan y sefydliadau hyn ddiddordeb posibl yn y cais. Ni chafwyd unrhyw sylwadau ynghylch y cais. 
Hawliau a Ddiogelir:  Gan fod y cais wedi’i wrthod ac na roddwyd trwydded tynnu dŵr, ni fydd unrhyw effeithiau ar unrhyw hawliau gwarchodedig. 
Costau/Manteision: 
	Opsiynau a ystyriwyd
	Opsiwn 1: rhoi’r trwyddedau fel y’u ceisiwyd. 
Opsiwn 2: rhoi’r drwydded gydag amodau. 
Opsiwn 3: gwrthod y cais. 

	Opsiwn a ffefrir
	Opsiwn 3

	Rheswm dros ddewis yr opsiwn a ffefrir
	Mae’r costau a’r risgiau i’r amgylchedd sy’n gysylltiedig â’r cynnig hwn, fel y trafodwyd yn effaith y cynnig uchod, yn ei gwneud yn rhesymol gwrthod y cais. Nid yw’r ymgeisydd wedi cyflwyno manylion unrhyw gynigion pellach i liniaru effeithiau posibl y tynnu dŵr. Yn unol â’r Rheoliadau Cynefinoedd, gan na ellir diystyru effaith andwyol ar ACA Cwm Cadlan, ni ellir rhoi caniatâd. 


Bioamrywiaeth a datblygu cynaliadwy: Gan fod y cais yn cael ei wrthod, ni fydd unrhyw effeithiau negyddol ar fioamrywiaeth na datblygiad cynaliadwy. 
Llesiant cymdeithasol ac economaidd cymunedau gwledig: Bydd y gymuned leol yn elwa ar atal yr effaith bosibl o weithrediad y chwarel ar ACA Cwm Cadlan. Deellir y gall y chwarel barhau i weithredu o dan y caniatâd cynllunio cyfnewid mwynau sy’n caniatáu echdynnu mwynau heb fod angen dad-ddyfrio. 
Rheoli Adnoddau Naturiol yn Gynaliadwy: Rydym yn fodlon bod y penderfyniad hwn yn gydnaws â’n diben cyffredinol o fynd ar drywydd rheolaeth gynaliadwy ar adnoddau naturiol mewn perthynas â Chymru a chymhwyso egwyddorion rheoli cynaliadwy ar adnoddau naturiol. 
Casgliad ac argymhelliad: Ni ellir diystyru effaith andwyol ar gyfanrwydd ACA Cwm Cadlan, ac felly, rhaid gwrthod y cais. 
Cysylltwch â’r tîm trwyddedu sy’n gyfrifol am y penderfyniad hwn: 
E-bost: permittingconsultations@cyfoethnaturiolcymru.gov.uk
Neu ysgrifennwch at: 
Arweinydd y Tîm Adnoddau Dŵr
Y Gwasanaeth Trwyddedu 
Cyfoeth Naturiol Cymru 
Tŷ Cambria
29 Heol Casnewydd
Caerdydd 
CF24 0TP

